
ɁASI SEHENŲT’Á T’A LIMARSHI NEDHÉ HA YATI HOLĮ SI ɁËDIRI K’I 
(Ɂerıhtł’ıs nedué holı̨) 

 

INDIAN DAY ɁERIHTŁ’IS KOĘ NATS’ĮDÉ DËNE GHĄ NADAYAĮŁTÍ 

Ku yunısıı dëne Indıan Day ɂerıthł’ıs koę naı̨dher dé, ɂedırı yatı bek’orı̨łyą hoɂą beséyıyanı̨tı́ hıjá de. 
Ts’ethı̨yę bek’e yǫłtı́ la. 

 

Canada nask’athe hoketł’ą ɂëdırı Indian Day School Class Action 
hulyé k’e beghą lımarshı holı̨ sı. Nıhts’ęn k’oldé Canada hots’ı̨ 
(“Canada”) hadánı̨dhęn hu denesıyanı̨łtı̨ koę danıdeł haıle ɂëdırı 
lımarshı ɂa tsamba (“Indian Day Schools hulyé”) ha nıt’a ha ɂeyı 
chu t’a yeghą k’oldé nı̨sı chu yoghółnı̨ ha. Ku ɂedıre Lımarshı 
nedhe bası t'ą dene bel due nodher k'oją de Canada yets'ęn nałnı 
ha. 

Ku ɂëdırı t’a yeghąnayałtı ha nųnı̨ɂą, McLean v Canada 
(Dënesıyanı̨łtı koę ɂerıhtł’ıs hultá No. T-2169-16), ku t’ą sekuı 
yunısı ɂeją ɂerıhtł’ıs koę naraı̨dé yet’a ɂesójá huto ɂesólyá dé 
bets’édı hats’edı́ sı. Ku ɂedırı dene ghą nayataı ha June 21, 2018 
k’e bek’ets’ı̨del nı̨, ku ɂeyı dagharé, dene ɂełts’edaredı ha ba nųt’ą 
nı Federal Court yısı. 

T’ą betł’esé honı̨dher ɂedırı dene Garry McLean hulyé nı̨, 
Lımarshı nedhe ɂenút’é ts’ęn tth’u besdółı̨ nı̨. Ɂeyı ɂa Federal 
Court Roger Augustıne chu Claudette Commanda bąnełt’u t’ą 
dene beba ɂası k’enats’edé ha heheyı̨ hası̨ dene t’ą hadaghı̨na sı 
bası́ ɂeyı chu Marıette Buckshot t’ą dene horelyų ɂełt’sedarı̨nı̨ 
ɂedırı bası ha benerı̨łtł’ıs. Ku ɂeyı dene bets’ęn nayųłtı ha nı̨dhęn 
dé Class counsel denets’edarenı̨ dene bets’ęn nayųłtı t’ok’e 
ɂeghalana detł’ıs sı yuyaghé. 

KU ɁËDŁĄT’U DENE TS’EDÍ HA ɁÁ? 

Canada hots’ı̨ k’oldé haradı́ hu t’ą dëne due halya sı t’ok’e ’erıhtł’ıs 
koę naraı̨dé sı bets’edı́ ha t’ąt’u due halyá sı gharé t’oho ɂerıhtł’ıs 
koę naı̨dher huk’é. Ku t’a dëne ts’edı hadé ɂı̨ła hut’á dene ts’ęn 
nanı́ xa t’a bonıdhı hots’ı̨ hadé $10 lımıl tthe bonıdhı́ ha (CDN) 
tsamba ɂa t’oho ɂerıhtł’ıs koę naı̨dher huk’e ɂësónųlyá dé ɂeyer 
datedhe hoɂąsı due hanılya dé netth’ı huto hosłı̨ne ɂa due hanı́lya 
dé $200,000 lımıl ts’ęn (CDN) nets’edı ghonı̨ holą due hanılyá 
nı̨dé. 

Ku ɂëdırı tsamba datedhe tth’ı́ tsamba senı̨t’a ha Legacy Fund 
hulyé $200,000,000 (CDN) lımlıyą bet’a ɂası benahonı̨ ɂëdırı 
nodher bası hu dene sughuá ghená ha hu dëne yatı chu ch’alanıe 
hok’enats’edé dąlı̨ bası́. 

Ku ɂałų beghą henerúsnı̨ nı̨dhęn dé chu t’anełt’e neba tsamba 
hoɂą ghonı̨ chu t’ąt’u nodhı́ bası beghą húsɂá nı̨dhęn dé ɂëdırı 
lımarshı hobası. Ku t’ok’e beghą yatı hųlı̨ benanı̨tá horı̨lı̨ɂı̨h de 
tsątsąne benı̨ hųlı̨ k’e ɂeją Indian Day School Website 
www.indiandayschools.com  hulyé k’é nanútá la. 

KU ɁËDŁĄGHE BA HATS’EDÍ ɁĄ ɁËDIRI K’Í? 

Ɂa thęne ɂerıhtł’ıs senelé horı̨lɂı̨h dé t’ok’e ɂerıhtł’ıs koę naı̨dher 
sı detł’ıs gharé t’a ɂerıhtł’ıs koę hats’edı́ kı, ɂeyer naı̨dher dezą 
t’oho ɂeyer sekuı́ ɂerıhtł’ıs koę naraı̨dé nı̨ yunısı Canada betł’esı 
hoghı̨ɂą ɂeyer ɂerıhtł’ıs koę naı̨dher ɂá ɂesonéjá nı̨dé ɂeyer 
ɂerıhtł’ıs koę naı̨dher t’á. Ku ɂeyı t’a ɂerıhtł’ıs koę be yatı detł’ıs k’ı́ 
K k’e boret’ı̨ sı t’a ɂerıhtł’ıs k’e detł’ıs sı ɂëdırı lımarshı hobebası́ 
tsątsąne benı̨ hulı̨ k’e Indıan Day School Websıte k’e.  

KU ɁËDŁĄT’U TSAMBA SETŁ’AT’A HA ɁÁ? 

Ku ɂedırı yatı nedhe McLean dene ɂełts’edaredı́ k’ı́ Court ɂęn henı̨ 
dé t’a nets’edı́ ha ɂęn nets’edı́ dé neł lımarshı hołé ha 
denesıyanı̨łtı koę nets’erenı̨ dé ɂëdırı hobası, tsamba ɂa nets’edı 
ha ɂerıhtł’ıs senelé ha neba hoɂą ha.  Horelyų dene t’ąt’u ɂa bets’edı 
hanı̨dhęn sı ɂerıhtł’ıs horelyų seyılé hoɂą.T’ą betł’esı ɂerıhtł’ıs selyé beł 
ɂerıhtł’ıs senelé hoɂą. ku ɂałų ɂerhtł’ıs horı̨lɂı̨h de konets’edı́ ha. 

 
 

T’A DZĮNE K’E BEGHĄ NAYATI NEDHÉ NŲT’Á 

Ku ɂeyı ląt’e ɂası net’ı̨ ha yunadhé dé nųt’a ha May 13,14, chu 15, 2019 
k’odher nedhe Federal Court Canada bets’ı̨ yısı, 363 Broadway, 
Wınnıpeg, MB R3C 3N9 hots’ęn. Denets’edarenı̨ dene tth’ı́ denets’eranı̨ 
ha t’ąt’u dene xa nanı̨ chu t’ąt’u ɂası selyé dąlı̨ ha denets’eranı̨ ha hoɂąsı́. 

Ku t’ą nets’edı́ ha ɂesǫt’ılé nı̨dhęn dé, beghaı̨na hılé kule nezų sı ku 
bets’edarı̨nı̨ ha nı̨dhęn dé Class counsel denets’edarenıı̨ dene neba 
dayı̨lé ha hoɂąsı bets’ęn nı̨lá dé hotthe ts’ęn tth’u. Nets’ı̨ ɂerıhtł’ıs 
ɂełtth’ı Court ts’ęn helyé hawųlé sǫną. 
Ku t’oho Behayatı ha nųt’ą dé ɂeyer yanełtı horı̨łɂı̨h de neba hoɂąsı. 
Ku t’oho bets’erenı̨ ha ɂerıhtł’ıs nełtsı dé bek’é korúnı̨ la. 

KU ɁEDIRI LIMARSHI NEDHÉ BEGHĄ SENIK’ECH’A DÉ?  
Ku neba ɂëłtth’ı hılé dé t’a nets’edı sı, neba hoɂası́ bedaızı yanełtı 
horı̨lɂı̨h dé. Ɂeyı bası yatı nełtsı horı̨lɂı̨h de ɂerıhtł’ıs senelé la form hulyé 
t’ok’e Class Actıon dene bets’ęn May 3, 2019 k’é naı̨gha horı̨lɂı̨h dé. Ku 
ɂeyı t’ą dënets’edarenı̨ dene ghadalana k’ı nets’ı̨ ɂerıhtł’ıs Court dayı̨le 
ha neba t’oho behayatı hots’ęn. Nets’ı̨ ɂerıhtł’ıs ye nezı hu t’ok’e naı̨dher 
hu t’ąt’e ɂa neba ɂëłtth’ılé sı horelyų dųtł’ıs la. Court ts’ęn ɂeyı ɂerıhtł’ıs 
helchuth hawųle sǫną. 

Ku dene t’ą ɂełts’edaredı́ sı Class Actıon hulyé bası yedaızı́ yałtı de 
ɂedırı Lımarshı nedhé k’I t’ąnądé betł’esı́ ɂası hutł’ır hadé Judge 
tthenę hut’a sı, ɂedı̨na hut’a k’older sı. 

Ɂeyı nayatı́ naı̨ghá ha due dé t’oho Behayatı ha Wınnıpeg ts’ęn May 13, 
14 chu 15, 2019 k’e Court benalé yawųłtı nı̨dhęn dé video bası neba 
hoɂąsı t’ok’e losı Federal Court yısı hųlı̨ dé nets’ı̨dhılé ɂeją Canada 
nask'athe. Ku ɂeyı bası dene hel yawústı nı̨dhęn dé MAY 3, 2019 ts’ęn 
neba hoɂąsı nezı nı̨ɂá ha yuyaghe t’ą dene bets’ęn. Tsątsąne benı̨ hųlı̨ 
k’e t’ok’e dene ha nųt’a yatı nı̨lyé ha ɂeją nųlɂı̨h la 
www.indiandayschools.com k’e. Tok’e yısı Court hųlı̨ sı nega k’orı̨lyą ha 
bet’a. Ku video chu naı̨gha ha neba horená dé, bets’ęn ɂerı̨tł’ıs ha tth’ı 
neba hoɂąsı t’ąt’e ɂa t’anı̨dhęn sı bası́. 

KU BECH’ASÍ SEZI DINESɁA HA HOɁĄ HÚ? 

Ɂa t’oho ɂedırı Lımarshı nedhe Court yek’orı̨ɂą  de ɂeyı yatı holı̨ sı bek’é 
hoɂą ha kulı nezı narı̨ɂą dé nedı̨ hası̨. Ku konejá dé ɂałų yunadhé de 
Canada beghą nayaı̨łtı horı̨lɂı̨h de neba hoɂąsı (Federal Courts Rules, 
Rule 334.32(5)(f). 

ɂałų ɂëdırı bası yatı hųlı̨ hıjá dé t’oho ɂëdırı lımarshı ch’ası nezı dı̨nı̨ɂá 
horı̨lɂı̨h dé yatı godhe nı̨lyé tsątsane benı̨ hųlı̨ Class Actıon website k’e. 

Ku nezı dı̨nı̨ɂa horı̨lɂı̨h dé neba hoɂası ɂëdırı hobası́ May 2019 
hots’ęn Federal Court ɂęn yełnı̨ tł’ąghé dekulı. T’oho beghą honı̨ 
hųlı̨ de Class bası tsątsąne benı̨ hųlı̨ Websıte k’e nı̨lyé ha. Ku t’oho 
nezı narı̨ɂá ha hanelahılé dekulı́ t’a dzı̨ne nı̨t’ą ts’en tth’u hanelálé 
de, t’a yatı nedhé deɂą k’oldher ha Lımarshı hots’ı̨. 
Ku bedaızı yanełtı ɂedırı Lımarshı nedhe k’ı nezı narı̨ɂá chu 
ɂełt’et’ehılé sı ku t’oho dene nalé yawástı nı̨dhęn Lımarshı nedhe 
beghą yatı huk’é neba nųt’ą dé. 

BET’OREɁA SI ɁËDIRI K’I: Ɂı̨ła kulı ɂası ɂëdırı yatı ye deɂąlé sı dëne 
tthęnę ts’ęn province, territory yałtı koę k’odé t’ąt’u ɂa dué hanılyá 
nı̨dhęn sı beghą nóyóstı́ nı̨dhęn dé neba hoɂası́. 

   KU T’A LIMARSHI SELYA SI ɁËDŁĄLT’E BETS’ĘN NANĮ HA 

Canada haradı́ hu t’ą dëne ts’edarı̨nı̨ sı $55,000,000 lımılyą nı̨ɂá ha 
(CDN) chu tax t’ą dëne ts’eraı̨nı̨ ha. ɂı̨ła kulı ɂeyı tsamba k’ı horelyų 
t’a tsamba nı̨t’ą sı ts’ı̨ hılchu haıle Legacy Tsamba chu beghą hılchú 
haılé ɂedırı dene ts’ęn nánı́ ha. Ku t’ą dene ts’edarenı̨ bet’sęn naranı̨ 



k’ı denesıyanı̨łtı koę behayaı̨tı̨ chu Settlement Approval bebası 
hudher hıłdų nanı́ xa. 

ɁAŁŲ BEGHĄ HENERUSNĮ NĮDHĘN DÉ ɁEJĄ NŲŁɁĮH LA 

Ɂa ɂëdırı Lımarshı nedhe beghą yatı hųłɂa nı̨dhęn de 
tsątsané benı̨ hųlı̨ k’e ɂeją nųłɂı̨h la 
www.indiandayschools.com. 

 
Ku ɂeyı datedhe denets’edarenı̨ dene beł yanełtı ha 
hoɂąsı́. Ɂeyı dene bel yatı́ nanı̨ hılé sı. 

ɂa t’ą. dene honesı ɂëdırı ɂerıhtł’ıs koę naraı̨dé sı beł yatı nųɂá la. 

